
SUID-AFRIKA SPESIALE SKOLE CRAVENWEEK

GESKIEDENIS OORSIG

Die daarstelling van ‘n eie rugbyweek vir matig verstandelik gestremde spelers is moontlik gemaak deur fondse wat bewillig is deur mnr. Herman Lemmer van Lemmer Eiendomme. Die eerste S.A. Spesiale Skole Rugbyweek, bekend as die Lemmerweek, waaraan agt provinsies deelgeneem het, het in Potchefstroom in 1982 plaasgevind.
In 1983 het die tweede Lemmerweek ook in Potchefstroom plaasgevind. Die opening hiervan is waargeneem deur die welbekende oud-Springbok en President van die Wes-Transvaalse Rugby Unie, Prof. Johan Claassen. Die eerste S.A. Spesiale Skole Rugby Bestuur, met Sarel Marais as voorsitter, is tydens die week verkies.

Suidwes- Afrika het die Lemmerweek in 1984 te Windhoek aangebied. Vir die eerste keer is daar dus van buite die grense van die Republiek gespeel. Die nuwe bond, Vaaldriehoek, word die negende provinsie om aan die Rugbyweek deel te neem. Om ‘n gelyke aantal spanne te bewerkstellig, sodat elke span elke dag speel, is ‘n uitnodiging-span ook ingesluit. ‘n Span van die week en uitstaande speler van die week is ook vir die eerste keer aangewys.

Die daaropvolgende jaar (1985) vind die Lemmerweek weer in Potchefstroom plaas. Tydens die jaarvergadering word die eerste S.A. Spesiale Skolekleure, met die Tarentaal as embleem, aan die vergadering voorgehou, ook word ‘n konsepkonstitusie aanvaar en word mnre. Rall en Potgieter onderskeidelik aangewys as spanbestuurder en afrigter van die Spesiale Skolespan.

Die vyfde Lemmerweek vind in 1986 te Pietersburg plaas met Verre-Noord as gasheer. Mnr. Pinka Smit, wat sedert die ontstaan van die Lemmerweek as sekretaris opgetree het, bedank en mnr. Jan van Dyk word in sy pos aangestel. Mnre. Rall en Potgieter word heraangestel, onderskeidelik as spanbestuurder en afrigter. Kort na hierdie week, sterf die spanbestuurder van Transvaal, mnr, Vlekkie van Rensburg, aan kanker. Vir die groot aandeel wat hy aan die totstandkoming van die Rugbyweek gehad het, word mnr. Lemmer as Ere-President verkies.

Tydens die sesde Lemmerweek, wat in 1987 te Milnerton in die Kaap plaasvind, word twee lede van die stigtingsbestuur, mnre. Pinka Smit en  Rykaart as Erelede verkies vir hulle groot aandeel. Mnre. Rall en Potgieter word weer as spanbestuurder en afrigter aangewys.

Noord-Transvaal Spesiale Skole tree op as gasheer vir die 1988 Lemmerweek in Pretoria. ‘n Nuwe bestuur, bestaande uit mnre. J.B. van der Merwe as voorsitter, Jan van Heerden as ondervoorsitter en Andrew Viljoen as sekretaris word verkies. Die stigters-voorsitter, mnr. Sarel Marais, word tot Ere-Voorsitter verkies.

Vir die eerste keer sedert die ontstaan van die Lemmerweek, word ‘n noodvergadering gehou. ‘n Afvaardiging word aangewys wat in Port Elizabeth ons saak en bestaansreg by die S A Hoërskole Unie gaan bepleit.

Cravenweekstatus is aan die Spesiale Skole Rugbyweek (Lemmerweek) toegeken. Voortaan sal dit as die Craventoernooi vir Spesiale Skole bekend staan. Op 10 Mei 1989 word die eerste bestuursvergadering gehou vir die beplanning van die eerste Cravenweek. Die agtste Rugbyweek, nou vir die eerste keer onder die vaandel van Cravenweek, aangebied deur Transvaal Spesiale Skole Rugby, vind in 1989 in Johannesburg plaas. ‘n Nuwe grondwet word tydens die jaarvergadering aanvaar.

Die daaropvolgende jaar (1990) word die negende Craventoernooi deur Natal in Pinetown aangebied. Noord-Vrystaat sal in die toekoms as Vrystaat Spesiale Skole aan die toernooi deelneem om die aantal deelnemende spanne na elf op te stoot. ‘n Uitstaande kenmerk van die toernooi was die puik wyse waarop dit georganiseer was. Ook vir die eerste keer sedert die ontstaan van die Rugbyweek, vind televisie-dekking plaas.

Heel gepas is Potchefstroom, waar die Lemmerweek ontstaan het, die gashere vir die tiende Rugbyweek, met Wes-Transvaal as die aanbieders. Vir die eerste keer neem ‘n span van buite Spesiale onderwys, naamlik Buitengewone Onderwys (spelers wat aan epilepsie ly en dies meer), aan die toernooi deel. Na ‘n lang volgehoue stryd deur mnr. J.B. van der Merwe as voorsitter en mnr. Andrew Viljoen as sekretaris, verkry die S A Spesiale Skole uiteindelik stemreg op die vergadering van die Hoërskole se Cravenweek.

In 1992 word die elfde Cravenweektoernooi in George aangebied. Hierdie week word gekenmerk aan die besondere wyse waarop die spelers getakseer is. Namibië neem weer as Internasionale span aan die toernooi deel. ‘n Nuwe bestuur, bestaande uit mnre. J.B. vander Merwe (voorsitter), J van Heerden (ondervoorsitter), A Viljoen (sekretaris), A.H.P. van der Merwe (sentmeester) en H.M. Prinsloo (addisionele lid) word verkies.

‘n Baie besondere das, met Dr. Danie Craven se handtekening daarop, is vir die toernooi ontwerp. Die SASSD span vir hardhorendes en dowes word aangewys as die span wat die aanskoulikste rugby gespeel het. Vir die eerste keer word daar na afloop van die toernooi ‘n S A Buitengewone Onderwysspan aangewys.

Die Cravenweek van alle Cravenweke, ten opsigte van organisasie en afgerondheid, word in 1993 te Sasolburg aangebied. Vaaldriehoek se reëlingskomitee het ‘n standaard daargestel wat nie maklik oortref kan word nie. Die opening is waargeneem deur mnr. G.F Heyns, die Uivoerende Direkteur van Vrystaat Onderwys. ‘n Baie netjiese program sien vir die eerste keer die lig en vir die eerste keer word die openingswedstryd tussen Vaaldriehoek en Wes-Transvaal deur ‘n skeidsregter uit Spesiale Onderwys hanteer.

Tydens die eerste werkete ooit, bespreek die S A Bestuur kort- en langtermyndoelwitte. ‘n Video-opname word van die toernooi gemaak en Namibië word aangewys as die netjiesste span. Die verkose S A Spesiale Skole span klop ‘n Weermag o/20-span.

Weens die vorige jaar se werksete en die Weermag se betrokkenheid, word die dertiende Cravenweek in 1994 op die Weermagbasis te Dunnottar, in samewerking met Suid-Oos Transvaal Spesiale Skole aangebied. Vir die eerste keer word ‘n S.A. Spesiale Skole B-span aangewys, wat in ‘n baie aanskoulike wedstryd teen Namibië speel. Die   S A  Spesiale Skole-span speel weer teen die Weermag o/20-span.

Vrystaat Spesiale Skole bied die veertiende Cravenweek in 1995 in Bloemfontein op die Tempe Stadion, met die ondersteuning van die Weermag, aan. Die span van die SASSD vir dowes speel tydens die week die aanskoulikste rugby, terwyl die Natallers aangewys word as die netjiesste span.

Gedurende die wintervakansie van 1996, word die vyftiende Cravenweek vir Spesiale Skole in Worcester in die Kaap deur SASSD aangebied. Dit was die eerste keer dat die toernooi deur ‘n bond buite Spesiale Skole Onderwys aangebied word.

Buitengewone Onderwys verkry vir die eerste keer verteenwoordiging op die S A Spesiale Skole Rugbybestuur. ‘n Optog deur al die deelnemende spanne vind plaas deur die strate van die gasheerdorp. Ontwikkeling geniet prioriteit en mnr. S A S Bailey, lid van SARVU belas met ontwikkeling, woon die eerste keer die Cravenweek by om eerstehandse inligting in te win.

Oos- en Wes-Kaap neem vir die eerste keer as twee afsonderlike bonde aan die toernooi deel en ‘n nuusbrief waarin die gebeure van die week toegelig word, word vir die eerste keer gepubliseer. Vir die eerste keer in hul lewens het baie van die spelers ook die voorreg om sneeu te sien!  Ook uniek was dat die reëlingskomitee verplig was om alternatiewe velde te soek, omdat die velde waarop gespeel is, uitgetrap was. Vrystaat word aangewys as die span wat die aanskoulikste rugby speel en Transvaal as die netjiesste span.

Die nuwe S A Bestuur, bestaande uit mnre. J B van der Merwe (voorsitter), J. van Heerden (ondervoorsitter), A Viljoen (sekretaris), T Strydom (sentmeester), S van der Westhuizen en J Naudé is tydens die jaarvergadering verkies.
Die sestiende Cravenweek word deur Noord-Transvaal Spesiale Skole in 1997 te Loftus Versfeld aangebied. Mnr. Rudolph Kruger van Suid-Oos Transvaal word as Onder-voorsitter op die S A Bestuur gekoöpteer. Die baie bekende mnr. Tappe Henning tree as skeidsregter tydens die toernooi op. Vrystaat Spesiale Skole word aangewys as die netjiesste span van die week, terwyl die Goue Leeus aangewys word as die span wat die aanskoulikste rugby gespeel het.

Wes-Kaap tree in 1998 as gasheer op vir die sewentiende Cravenweek wat in George plaasvind. ‘n Uitnodigingspan, bekend as die Bult, neem aan die toernooi deel. Vir die eerste keer word daar ‘n LSOB-span uit die S A Spesiale en S A Buitengewone spanne gekies wat aan die Hoërskole Cravenweek te Vanderbijlpark gaan deelneem.

Die week word gekenmerk deur groot naamsveranderinge van die bonde:


Noord-Transvaal Spesiale Skole word Blou Bulle Spesiaal


Noord-Transvaal Buitengewoon word Blou Bulle Buitengewoon 


Suid-Oos Transvaal Spesiaal word Mpumalanga Spesiaal


Wes-Transvaal Spesiaal word Noord-Wes Spesiaal


Verre-Noord Spesiaal word Noordelike Provinsie


Vaaldriehoek Spesiaal word Gauteng Valke

In 1999 word die agtiende Cravenweek op die Groenkloof Kampus  van NKP aangebied, waartydens daar die eerste keer chaperons gebruik word om na die spanne om te sien, om die druk op die spanbestuurders en afrigters te verlig. ‘n Nuwe bond, Goue Leeus Buitengewone Onderwys neem vir die eerste keer aan die toernooi deel. SARVU raak al meer by die Spesiale Skole Cravenweek betrokke en mnr. Dries van Heerden, tesame met mnr. Barend van Graan, woon die openingsplegtigheid by. Hierdie week was gekenmerk deur die hoogstaande gehalte van die reëlings, verblyf, etes, ens. Aan die einde van die week ontvang die Wes-Kaapspan die toekenning vir die aanskoulikste rugby.

Die LSOB-span wat uit Spesiale en Buitengewone S A spanne gekies is, neem vir die eerste keer deel aan die Hoërskole Akademieweek te Pietersburg. 

Met die aanbreek van Millennium 2000 was dit die Goue Leeus se voorreg om die negentiende Cravenweek te Krugersdorp aan te bied. Die infrastruktuur en fasiliteite wat in Krugersdorp beskikbaar gestel is, was uiters geskik vir die aanbied van so ‘n toernooi. ‘n Groot voordeel was dat elke bond op sy eie gehuisves kon word. 

Die Millenium Cravenweek vir Spesiale Skole is geopen deur die welbekende rugbykommentator, mnr. Hugh Bladen. Mnr. Dries van Heerden van die S A Hoërskole Cravenweek was ook teenwoordig. Vir die eerste keer word die uitslae daagliks in die pers gepubliseer en vind radioverslaggewing daagliks plaas.

Dag 3 se wedstryde het op die droomstadion, Ellispark, plaasgevind. Vir elke speler was dit ‘n onvergeetlike eerste ervaring en vir baie heel moontlik die laaste. Die LSOB-span wat na afloop van die week aangewys is, neem deel aan die Hoërskole Akademieweek wat op Wellington plaasvind. ‘n Coca Cola-uitnodigingspan neem ook aan die toernooi deel. Wes-Kaap ontvang die “Lions”-trofee vir die netjiesste en mees gedissiplineerde span. Die Goue Leeus tree onoorwonne uit die stryd en ontvang ook die toekenning vir die aanskoulikste rugby.

Die twintigste Cravenweek is in 2001 aangebied deur die S A Spesiale Skole Bestuur, wat ‘n navolgenswaardige voorbeeld gestel het van hoe so ‘n toernooi aangebied moet word. Dit het in Pretoria op die uitstekende velde van NKP plaasgevind. Die S A Spesiale Skole B-span wat gekies is, het teen Namibië gespeel. Die S A Spesiale Skolespan en die S A Buitengewone Skolespan het kragte gemeet in die hoofwedstryd, wat gekenmerk is deur uitstaande spel en aanskoulike rugby. Wes-Kaap ontvang die trofee vir die mees aanskoulike rugby, terwyl die Oos-Kaap die trofee ontvang vir die netjiesste span.

Die huidige bestuur is herkies  en  bestaan uit  mnre. J B van der Merwe (voorsitter), R  Kruger (ondervoorsitter), A Viljoen (sekretaris),  I van der Westhuizen (sentmeester), S van der Westhuizen (addisionele lid), J. Du Plessis (statistieke) en M Visser (reklame).

Die mondigwordings-Cravenweek (2002) word in Durban deur Kwazulu-Natal aangebied. Een van Suid-Afrika se bekendste krieketspelers, mnr. Peter Pollock, word ook deel van die week. Daar word erebaadjies, met die tarentaal in goud vir hulle jarelange getroue diens en opoffering,. aan mnre. J B van der Merwe en A Viljoen oorhandig 

Ons word ook vereer met ‘n besoek van die heelagter van alle tye, André Joubert. Die Valke-span word aangewys as die span wat die mees konstruktiewe rugby gespeel het, terwyl Namibië aangewys is as die netjiesste span. Die S A LSOB-span vertrek na afloop van die week na Oos-Londen waar hul aan die Hoërskole Akademieweek gaan deelneem.

In 2003 is die Pumas gashere vir die Cravenweek en word dit te Secunda aangebied onder leiding  van mnr. Rudolph Kruger en sy span. Daar neem vir die eerste keer ook o/16-spanne aan die week deel, maar slegs twee bonde, naamlik die Griffons en Goue Leeus BO kon dit vermag om o/18- en o/16-spanne te bring.

Vir die eerste keer in ons week se geskiedenis word die spelers tydens die opening, deur die President van SARVU, mnr. Silas Nkununu, toegespreek. Dit was vir ons ‘n groot eer. ‘n Verdere hoogtepunt is dat ons met die glansaand vereer is deur mnr. Kobus Wiese, 1995 Wêreldbeker Springbokslot en tans baie bekende televisie rugby-aanbieder.

Die Wes-Kaap word aangewys as die beste span van die week. Na die week vertrek die S A LSOB-span na Sasolburg waar hulle aan ‘n oefenkamp deelneem om hulle voor te berei vir ‘n wedstryd  teen die Valke Hoërskoolspan op Pam Brink Stadion te Springs.

Dis die jaar 2004 en die Griffons is die gasheer  van die 23ste Cravenweek. Die week word te Kroonstad aangebied.

Mnr. A Viljoen se drome word verwesenlik deurdat ons o/16-spanne verdubbel het na 4 spanne, nl: Griffons, Vrystaat, Goue Leeus BO en die Lynx-span. Die groei verseker 

vooruitgang en dat die bonde hulle verbind tot die versoek van die S A-bestuur om die    
LSOB-Cravenweek uit te brei. Twaalf provinsies se o/18-spanne het aan die week deelgeneem.

Daar was, om die minste te sê, ook redelike woelinge in die binnekringe van die konferensiekamer tussen die SA-bestuur en die Griffons-bestuur. Rugbypolitiek sal daar maar altyd wees, en die SA-bestuur het laer getrek om hulle president, Mnr. JB van der Merwe, soos wat dit van ‘n lojale bestuur verwag word. Die sake is uitgesorteer en ‘n pragtige week het ontvou nadat die lug gesuiwer is van miskonsepsies en wan-interpretasies wat kommunikasiegapings laat ontstaan het.

Die spelers en beamptes is op die week vereer met die teenwoordigheid van Mnr Burger Geldenhuys, Springbokflank van weleer. Die heer het beslis waarde toegevoeg tot die week se status en het aansien verleen aan die Cravenweek.

SARVU se verteenwoordigers op die week was mnre. Mveleli Ncula (Hoof Uitvoerende Beampte) en Mervin Green (Bestuurder: Jeugrugby). Daar is baie oor rugby gekommunikeer met die twee topbeamptes van SARVU. ‘n Deeglike en goed voorbereide voorlegging is deur die S A –bestuur aan die menere voorgelê deur onder andere mnre.  J B van der Merwe, Andrew Viljoen, Rudolph Kruger, Joshua du Plessis en Innes van der Westhuizen. ‘n Voorspeller is ek nie, maar my beskeie ondervinding as sportadministrateur en my sesde sintuig sê vir my kom 2005, gaan ons die vrugte pluk van die voorlegging en onderhanderlinge wat plaasgevind het op Donderdag, 1 Julie 2004 te Kroonstad. Hou dié spasie dop, ek verwag ‘n groot aankondiging tydens die Algemene Jaarvergadering 2005 te Pretoria. Hierdie onderhandelinge het gegaan oor finansiële ondersteuning, erkenning en eer vir Spesiale skole en hul beamptes.
2005 die 24 ste Cravenweek vir LSOB skole word gehou te “Tswane University of Technology” te Pretoria. Die week word aangebied deur die SASS reëlingskomitee. 

Daar is steeds groei in die o/16-spanne wat deelneem. Altesaam 6 spanne, nl Lynx, Vrystaat, Natal, Leeus BO, Griffons en ‘n Lotto Uitnodigingspan neem deel. Die o/18-spanne wat deelneem is Blou Bulle, Goue Leeus, Vrystaat, Pumas, Wes-Kaap, Goue Leeus B O, Griffons, Lynx, Valke, Blou Bulle B O, Natal, Luiperds, Oos-Kaap en ‘n Lotto Uitnodigingspan wat ‘n totaal van 14 spanne teweeg bring. Dus ‘n totaal van twintig spanne vir die week.
Positiewe aspekte ten opsigte van Cravenweek 2005 was as volg:

1. Fasiliteite was van ‘n hoogstaande gehalte op die kampus.

2. Koshuisgeriewe, veral die slaapkwartiere was op hoë standaard.

3. Etes in die eetsaal vir spelers en beamptes was puik.

4. Bad- en stortgeriewe was skoon en voldoende.

5. Rugbyvelde en pawiljoen was op ‘n standaard wat die spel bevorder en spelers die maksimum geleenthede gegun het.

6. Skeidsregters was van hoogstaande gehalte. Skeidsregters is ook tydens die week geëvalueer, dieselfde as wat by die hoërskole Cavenweek plaasvind.

7. Die kleinkamertjie het getuig van styl en afgerondheid wat gelei het tot ‘n ontspanne atmosfeer waarin al die beamptes gedy het.

8. Die beamptes se geborgde etes was van ‘n uitstaande gehalte en getuig van groot moeite en baie organisasie.

9. Woensdagaand se funksie te Loftus 200 was voorwaar ‘n uithang geleentheid met pragtige kunstenaars en ‘n heerlike ete.

Problematiese aspekte was dat die week in die tweede week van die vakansie plaasgevind het. Ons eiesoortige leerling met sy eiesoortige logistieke probleme maak 
dit bykans onmoontlik vir beamptes om spelers wat reeds met vakansie is te mobiliseer vir ‘n Cravenweek in die tweede week van die vakansie. Tydens die algemene jaarvergadering het al die provinsies se voorsitters en afgevaardigdes dieselfde punt gehandhaaf en sonder uitsondering het hulle sentiment by die eerste week gelê. Die 

S A –bestuur het kennis geneem van die sentiment.

Die verrassing van die week was die besoek van Wynie Strydom, die Blou Bulle se spanbestuurder, asook die Curriebeker.  Wie kan spog dat hy al die Curriebeker vasgehou het, of wie kan spog dat hy ‘n foto van homself en die Curriebeker op sy boekrak het?   “But a few”, so lui die Engelse gesegde. Hiervoor sê ons dankie vir die ou ‘JAKKALS’ Andrew Viljoen wat dit gereël het, of sal ek eerder sê georganiseer het. Andrew, jy het jouself oortref met die verrassing. 

Die teleurstelling van die week was seer sekerlik die leë beloftes van Mervin Green (Direkteur Jeugrugby) en Mveleli Ncula (Hoof Uitvoerende Beampte) van SARVU. Die beloftes wat hulle op Kroonstad in die teenwoordigheid van die S.A.-bestuur, naamlik mnre. J B van der Merwe, Andrew Viljoen, Rudolph Kruger, Josua du Plessis en Innes van der Westhuizen gemaak het rondom finansiële ondersteuning, het nooit gerealiseer nie. Ek verwys na die vorige jaar se geskiedenisoorsig van “Hou die spasie dop, ek verwag ‘n groot aankondiging tydens die Algemene Jaarvergadering 2005 te Pretoria”.

Dat SARVU na 25 jaar se nalatenskap van LSOB rugby steeds nie die erkening, eer en ondersteuning wil gee aan ons spesiale skole se spelers en beamptes nie, is ‘n skreiende skande. Ja, dis die 25ste Cravenweek vir spesiale skole en nog steeds veg ons vir erkenning, eer en ondersteuning. Skaam jou SARVU, dat jy so ruiterlik diskrimineer teen ons beamptes en spelers! Lekker slaap ou Grote!

Die 25 ste Cravenweek is 2006 te Sasolburg gehou. Weer eens was dit ‘n vertoonvenster van LSOB/LSEN rugby in Suid-Afrika.

Twaalf o/18- en vier o/16-spanne het aan die week deelgeneem. Die spanne het by Ingwe Lodge tuisgegaan wat drie-ster gerief vir ons spelers en beamptes gebied het.

Gysie Pienaar het yskoue weer trotseer en ons week geopen op die DP de Villiers-stadion – wat ‘n aangename persoon!!! SARU het vir die eerste keer ‘n noemenswaardige bedrag bygedra tot die week. (Die voorlegging van 2004 in Kroonstad het toe tog gehelp.) Hoewel die bedrag nie so groot soos die vir die hoër- en laerskool se weke is nie, bly ons tog dankbaar daarvoor. DIe SA LSOB-spanne (o/18 en o/16) speel aan die einde van die week teen gekombineerde Sasolburg Hoërskole-spanne, wat goed teen mekaar opgeweeg het.

Grondwette moet verander word sodat LSOB/LSEN verteenwoordig word vanaf provinsiale vlak tot nasionale vlak. Die portefeulje is reeds op SA Skole se uitvoerende bestuursvlak vasgemaak. Die uitdaging van internasionale deelname en ‘n totale borg vir die week bly nog steeds daar.

Ons vertrou dat SARU, Nasionale Departement van Sport en Ontspanning en Nasionale Departement van Onderwys asook Provinsiale bonde sal inkoop om ook vir LSOB leerders gelyke geleenthede daar te stel.

Oom Jan Preyt het vroeër die opmerking gemaak dat: omstandighede slegs sal verander as: “the shackles that bind the hearts and minds of men” verbreek word en die saak steeds belangriker as die persoon/e sal bly.

In 2007 word die 26ste Cravenweek vir Spesiale Skole te Izak Steyl Stadion te Vanderbijlpark aangebied. Weer eens word van die bonde in die Ingwe Lodge gehuisves.  Altesaam 20 spanne (veertien o/18- en ses o/16-spanne) neem aan die week deel. Wes-Kaap bring vir die eerste keer ‘n o/16-span na die week. Hierdie span het dan ook aan die einde van die week net soos hul o/18-span as onoorwonne van die veld gestap. Voorwaar ‘n pragtige prestasie. Die Wes-Kaap o/18-span ontvang dan ook aan die einde van die week die trofee vir die netjiesste en bes gedissiplineerde span op die week. Die Goue Leeus is as die span wat die aanskoulikste rugby gespeel het beloon. 

Na afloop van die week speel die S A LSOB-spanne (o/18 en o/16) weer soos die vorige jaar teen gekombineerde spanne van Hoërskole in Sasolburg op die DP de Villiersstadion in Sasolburg .

‘n Kontigent van hooggeplaasdes woon die openingseremonie by naamlik: Mnr. Rauties Rautenbach (SARU-Verteenwoordiger en President van Valke Rugbyunie), Mnr. Lindsay Mould (Voorsitter S.A. Skole Rugby) en Mnr. Len van Tonder (Vise-President Valke Rugbyunie).
Skeidsregters van die volgende unies word beskibaar gestel om vir ons die wedstryde te hanteer naamlik: Grens, Natal, Vrystaat, OP, Goue Leeus, Luiperds en Blou Bulle. Hulle staan onder die bekwame bestuur van Mnr. Phillip du Toit van die Luiperds en onder afrigting vir die week van Mnre. Tappe Henning (SARU) en Michael Cupido (Goue Leeus).

Op administratiewe vlak word ‘n groot slag geslaan deurdat SARU opdrag gee dat daar op elke provinsie se Hoërskole uitvoerende bestuur ‘n LSOB-verteen-woordiger opgeneem moet word. Die opdrag bring mee dat die Hoërskole se grondwette aanpassings moet maak vir LSOB verteenwoordiging wat ‘n “REUSE” stap vorentoe vir ons beteken. Nog ‘n stukkie geskiedenis word gemaak toe 8 lede van die LSOB sektor die SA Skole A.J.V. bywoon te Kaapstad naamlik; JB van der Merwe en Andrew Viljoen (SA LSOB-bestuur), Joshua du Plessis en Rudolf Kruger (Pumas), Alex Thorpe (Goue Leeus), Francois Olivier en Josef Potgieter (Luiperds) en Kobus Smit van die Blou Bulle BO. Die vergadering het ook meegebring dat Mnr. JB van der Merwe op nasionale vlak opgeneem is in die uitvoerende bestuur van SA-Skole Rugby. Die weg is gebaan – en ek verwys na ‘n vorige skrywe in die geskiedenis oorsig – dat ons harde werk as administrateurs in die rugbywêreld van Suid-Afrika nou erken en raakgesien word. Dankie daarvoor SARU, en in besonder dan Mnr. Lindsay Mould (Voorsitter SA-skole Rugby) vir sy onaantasbare bydrae tot die erkening en verdienstelike plekkie waarop ons nou kan roem! Voorwaarts mars LSOB-rugby, ons weg is gebaan vir die jongmanne wat later die leisels moet oorneem en nog hoër hoogtes moet bereik.

Op die veld het dinge goed gegaan, maar 2007 sal eerder bekend staan as die jaar waarin dinge gebeur het vir LSOB-rugby vanaf die veld. Dit span letterlik die kroon op 26 jaar se harde werk deur administrateurs wat nie ‘n duim wou wyk om ons LSOB-sektor die regmatige plek te gee wat ons glo ons verdien nie. Hulde en eerbied word gebring aan: Mnre. Herman Lemmer, Oom Sarel Marais, Pinka Smit, Jan van Dyk, Andrew Viljoen en JB van der Merwe, wat die weg gebaan het vir LSOB-rugby. Mag hulle bydrae tot die proses nooit vergeet word nie en mag hulle die ererol vul in ons geskiedenis wat vir altyd onwrikbaar sal staan. “SOLI DIO GLORIA”

Die 27ste Cravenweek vind in die Kaap plaas by Jan Kriel Skool in Kuilsrivier. Dit was dan ook die eerste jaar wat WPLSOB die week aanbied. Die voorsitter van SA Skole Mnr Lindsay Mould het die openingseremonie waargeneem. ‘n Totaal van 16 spanne (almal o/18-spanne) het aan die toernooi deelgeneem. Drie nuwe spanne neem vir die eerste keer deel nl.  WP, Boland en SWD. Hierdie drie spanne het in die verlede as een span onder die vaandel van Wes-Kaap deelgeneem. ‘n Tekort aan inskrywings, het veroorsaak dat daar geen toernooi vir die o/16-spanne was nie. Vrystaat word bekroon as die span wat die aanskoulikste rugby gespeel het, terwyl die Valke die trofee vir die netjiesste span ontvang het. WP en Goue Leeus BO gaan as onoorwonne spanne huistoe.

Met SARU se finansiële ondersteuning en die hulp van WP Rugby, is groot deurbrake  hierdie jaar gemaak, deurdat ons LSOB –toernooi op SA Rugby se webtuiste geprogrameer is. Uitslae en wedstrydbepalings het daagliks op die net en in die plaaslike koerante verskyn.  Ons was ook bevoorreg om besoeke van Johan Prinsloo (Uitvoerende hoof) en Mervin Green (Direkteur Jeugrugby) van SARU tydens die week te ontvang. 

Een van die hoogtepunte gedurende die week was toe Rassie Erasmus, oud-springbok en  suksesvolle afrigter, as gaspreker tydens prysuitdelingsdinee met die seuns gepraat het.  Sy boodskap aan die spelers was goed saamgevat in die volgende twee punte: 
1. Glo wat jou hart vir jou sê en nie wat ander vir jou sê nie. 

2. Moenie verskonings uitdink as jy foute gemaak het nie en erken dat jy self daarvoor verantwoordelik was. 

Hy het ook die spelers aangemoedig om te volhard en te strewe na groter hoogtes in hulle sport. Elke persoon moet self daaraan werk om uiteindelik suksesvol te wees.

Die toernooi is afgesluit met ‘n wedstryd tussen die SA LSOB –span en ‘n Maestro Uitnodigingspan wat saamgestel is uit spelers vanuit skole in die Noordelike voorstede van Kaapstad. Die wedstryd is in gure weersomstandighede gespeel, wat aanskoulike rugby beperk het. Die spanne het nogtans baie goed teen mekaar opgeweeg.

Die volgende lede van die LSOB sektor het in November die SA Skole se A.J.V. in Kaapstad bygewoon: JB van der Merwe en Andrew Viljoen (SA LSOB-bestuur), Joshua du Plessis en Rudolf Kruger (Pumas),  Wade McGregor en Renier Pietersen (Valke), Francois Olivier en Josef Potgieter (Luiperds) en Herman Venter (WP).

Die 28 ste Cravenweek is deur die Griffons by die Noordwes-stadion in Welkom aangebied. ‘n Totaal van 16 spanne (almal o/18) het aan die toernooi deelgeneem. ‘n Besoekende span van Dubai, die Dubai Exiles het hierdie jaar ook deelgeneem. Mooi hardloop rugby is gespeel, met die WP, Boland en Oos-Kaap wat onoorwonne huistoe gegaan het. Die Boland is bekroon as die netjieste span, terwyl die WP-span die trofee vir die aanskoulikste rugby ontvang het.

Soos die vorige jaar het alle uitslae en wedstrydbepalings daagliks op SA Rugby se webtuiste verskyn. Goeie publisiteit is ook reg deur die land in verskeie nuusblaaie ontvang.  

Behalwe vir SARU se finansiële bydrae tot die toernooi, het die SA Bestuur hierdie jaar ook ‘n wonderlike borgskap van BHP Billiton vir 3 jaar ontvang. Hierdie borgskap gaan spesifiek vir die aanbied van die LSOB-Cravenweek en die uitrus van die SA LSOB-span. Die SA-LSOB span sal dan ook in die toekoms bekend staan as die BHP Billiton SA LSOB-span.

Die toernooi is afgesluit met ‘n wedstryd tussen die BHP Billiton SA LSOB –span en ‘n Griffons Stedelike Akademie-span, wat deur die laasgenoemde span gewen is. Direk na afloop van hierdie wedstryd het die SA LSOB-span na Oos-Londen vertrek vir ‘n weeklange oefenkamp om hulle te gaan voorberei vir die Coca Cola Cravenweek wat in die laaste week van die vakansie in Oos-Londen plaasgevind het. Alhoewel die span nie een van hulle drie wedstryde daar gewen het nie, is baie ondervinding opgedoen en ook lesse geleer wat in die toekoms tot voordeel van die span sal wees.

In 2010 word die Cravenweek deur SWD in die dorp Oudtshoorn in dieSuid-Kaap aangebied.

